عه‌لمانیه‌ت ( جیابوونه‌وه‌ی ئاین له‌ ده‌وڵه‌ت) له‌ کوردستاندا.

به‌شی چوار و کۆتایی. 
   : من ته‌نها خوازیاری جیابوونه‌وه‌ی ئاین له‌ ده‌وڵه‌ت نیم، به‌ڵکو خوازیاری خه‌باتی هۆشیارانه‌ی کۆمه‌ڵگه‌م له‌گه‌ڵ ئایندا، خوازیاری ئه‌وه‌م چۆن به‌شێک له‌ داهاتی کۆمه‌ڵگه‌ بۆ به‌رگرتن له‌ مه‌لاریا و نه‌خۆشییه‌کانی تر خه‌رج ده‌کرێت، چۆن له‌ دژی سته‌مکێشی ژنان و نه‌ژادپه‌ره‌ستی، ئازاردانی منداڵان هۆشیارانه‌ سیاسه‌ت داده‌ڕێژرێت، به‌هه‌مان شێوه‌ وزه‌ و توانا ته‌رخان بکرێت بۆ سڕینه‌وه‌ی ئاسه‌واری ئاین، هه‌ڵبه‌ته‌ مه‌به‌ستم له‌ ئاین ( دامه‌زراوه‌ ئاینی و پێناسه‌کراوه‌کانه‌) نه‌ك ئه‌ندێشه‌ی ئاینی و بڕوا بوون به‌ ئاینی کۆن و ئێسته‌.)
 مه‌نسوور حیکمه‌ت                      

                    باس کردنی جیابوونه‌وه‌ی ئاین له‌ ده‌وڵه‌ت له‌ ڕوانگه‌ی مارکسیزمه‌وه‌ خۆی له‌ خۆیدا باسکردنی ڕوانگه‌ی مارکسیزمه‌ بۆ ئاین، له‌ هه‌مان کاتدا بیرۆکه‌ی ماده‌ پێش فیکر دێته‌ پێشه‌وه‌، هه‌روه‌ها باس کردنی خودی ئاینش دێته‌ پێشه‌وه‌، به‌ڵام به‌ته‌نها باسکردنی فه‌لسه‌فیانه‌ بۆ ئه‌م مه‌سه‌له‌یه‌ به‌ هه‌ردوو به‌شه‌که‌یه‌وه‌ چ فه‌لسه‌فه‌ی مادی یان میسالی،  ناتوانێت خزمه‌ت به‌م چه‌مکه‌یه‌ بکات. چونکه‌ باوه‌ڕ بوون ته‌نها به‌وه‌ی ماتریالیزم پێش ئایدیالیزمه‌، به‌س نییه‌ بۆ به‌روپێشچوونی کۆمه‌ڵگه‌ و بۆ هه‌ڵوێست وه‌رگرتن له‌ بزووتنه‌وه‌ کۆمه‌ڵایه‌تییه‌کان یان له‌ کێشمه‌کێشی چینایه‌تی، ( له‌ سه‌رده‌مێکی دیاریکراودا ) ڕه‌نگه‌ ئه‌وه‌نده‌ ڕۆڵ نه‌بینی، هه‌رچه‌نده‌ یه‌کێکه‌ له‌ بنه‌ڕه‌ته‌کانی مارکسیزم.                                                                                               

هه‌ر یه‌کێک خۆی به‌ مارکسیزم دابنا، ساده‌ترین مه‌سه‌له‌ که‌ باوڕی پێیده‌بێت ( ده‌رباره‌ی ئاین) ده‌سه‌ڵاتی ماده‌یه‌ پێش فیکر و باوه‌ڕی وایه‌ که‌ ئاین مه‌سه‌له‌یه‌کی شه‌خسییه‌، ئه‌مه‌ له‌لایه‌ک و له‌ لایه‌کی تره‌وه‌ ڕه‌خنه‌یه‌کی هه‌مه‌لایه‌نه‌ی هه‌یه‌ له‌ ئاین و سه‌رهه‌ڵدانی و چ کارێکی کردووه‌ته‌ سه‌ر دواکه‌وتنی کۆمه‌ڵگه‌. به‌ڵام ئه‌گه‌ر ئه‌م تاکه‌ له‌ ڕێکخڕاوێکدا کار بکات یان له‌ حیزبێکدا، ڕه‌نگه‌ به‌ حوکمی پێوه‌ندییه‌کانی ئه‌و ڕێکخراوه‌، تاکه‌که‌ نه‌توانێت ئه‌م لایه‌نه‌ به‌رو پێشه‌وه‌ ببات یان هه‌ڵوێستێکی ڕۆشنی هه‌بێت، له‌وانه‌یه‌ به‌ شه‌رمه‌وه‌ باس له‌ بێ باوه‌ڕبوونی مارکسییه‌کان بکات.                                                                                     

ئه‌گه‌ر به‌ وردتر باس له‌م مه‌سه‌له‌یه‌ بکه‌ین ( جیابوونه‌وه‌ی ئاین له‌ ده‌وڵه‌ت) ده‌بێت بگه‌ڕێنه‌وه‌ بۆ ئه‌و ده‌ق و نامانه‌ی که‌ ڕابه‌رانی سۆشیالیزم له‌م باره‌یه‌وه‌ نووسیویانه‌. هه‌موویان باس له‌وه‌ ده‌که‌ن که‌ ئاین مه‌سه‌له‌یه‌کی تایبه‌تمه‌ندی مرۆڤه‌کانه‌  و ئه‌و جیهانه‌ی که‌ ڕابه‌رانی سۆشیالیزم باسی لێده‌که‌ن و یاسایان بۆ داناوه‌ بۆ ڕێکخستنی کۆمه‌ڵگه‌، ئاین جێگه‌ی نابێته‌وه‌ وه‌ک کۆمه‌ڵێ یاسا و بیر وباوه‌ڕ بۆ ڕێکخستنی کۆمه‌ڵگه‌. به‌و مانایه‌ نا که‌ ئاین له‌ناوبه‌رن، به‌ڵکو به‌و مانایه‌ی که‌ ئاین وه‌ک باوه‌ڕ و په‌ره‌ستن تایبه‌تمه‌ندی تاکه‌ و تاکه‌کان ئازادن له‌ باوه‌ڕبوونیان یان بێباوه‌ڕییان.  هیچ کات ڕابه‌رانی مارکسیزم باسی له‌ ناوبردنی ئاینیان نه‌کردووه‌.                                                                 

جیابوونه‌وه‌ی ئاین له‌ده‌وڵه‌ت، له‌ بنه‌ڕه‌تدا کاری بورژوازی نیشتمانییه‌، ئێسته‌ له‌ ئه‌وروپا ئه‌وه‌ به‌ ڕوونی دیاره‌،  چونکه‌ ئاین یه‌کێکه‌ له‌ سیماکانی کۆمه‌ڵگه‌ی فیودالیزم و هه‌ر له‌وێشه‌وه‌ سه‌ری هه‌ڵداوه‌ (  بورژوازیش له‌و ماوه‌یه‌دا ڕۆڵی شوڕشگێرانه‌ی بینیوه‌، چونکه‌ هه‌ر کاتێک بورژوازی هاتبێته‌ سه‌ر ده‌سه‌ڵات. هه‌موو پێوه‌ندییه‌کانی ده‌ربه‌گایه‌تی و به‌تریریکی و عاتفی له‌ ژێر پێدا تلیقاندووه‌ته‌وه‌ و به‌ بێبه‌زه‌یی هه‌موو پێوه‌ندیه‌ ڕووکه‌شه‌کانی سه‌رده‌می ده‌ربه‌گایه‌تی لاداوه‌ که‌ مرۆڤی په‌یوه‌ست کردووه‌ به‌ سرووشته‌وه‌) 4. و برژوازیش هه‌ر کاتێک بزانێت که‌ پێویستی به‌ ئاینه‌ بۆ به‌رده‌وامبوونی ماشینی په‌یداکردنی پاره‌ و ده‌سه‌ڵات، ئه‌و کاته‌ پشتگیری چه‌سپاندنی ئاین ده‌کات و هه‌موو به‌شه‌کانی ده‌سه‌ڵات له‌ خزمه‌تی ئایندا ده‌خاته‌گه‌ڕ. هه‌ڵبه‌ته‌ ئه‌مه‌ به‌ ڕۆشنی ده‌ر ده‌که‌وێت له‌ وڵاته‌کانی ناوچه‌ی ڕۆژهه‌ڵاتی ناوه‌ڕاست. ئیتر که‌ ئه‌م کێشه‌یه‌ ڕووبه‌ڕووی کۆمه‌ڵگه‌ ده‌بێته‌وه‌ و له‌ لایه‌ن ده‌سه‌ڵاتدارانی برژوازی  قسه‌یه‌ک نییه‌ له‌سه‌ری و پشتگیری ناکرێت، بۆیه‌ مارکسییه‌کان و خه‌ڵکی ئازادی خواز هه‌وڵی ئه‌وه‌ ده‌ده‌ن که‌ ئاین له‌ ده‌وڵه‌ت جوودا بکرێته‌وه‌. ئه‌مه‌ له‌لایه‌که‌وه‌ و له‌لایه‌کی تره‌وه‌ له‌به‌ر ئه‌وه‌ی باوڕم وایه‌. پێوه‌ندییه‌کانی سه‌رخان( له‌ زانست و هونه‌ر و ئاین و سیاسه‌ت و ڕۆشنبیری و یاسا) به‌ سستی نامێنێته‌وه‌ و کارده‌که‌نه‌ سه‌ریه‌ک و به‌هه‌مووشیان کار ده‌که‌ن سه‌ر پێوه‌ندییه‌کانی ژێرخان، بۆیه‌ هه‌ندێ جار یه‌کێک له‌مانه‌ شوێنێکی سه‌ره‌کی ده‌بینێت و وا ده‌رده‌که‌وێت که‌ ئه‌مه‌ کێشه‌ی سه‌ره‌کی مارکسییزمه‌. به‌ڵام وانییه‌، ئه‌مه‌ ته‌نها له‌ ماوه‌یه‌کی دیاریکراودا دێت. مارکسیزم پێش ئه‌وه‌ی باس له‌ ئاین بکات یان هه‌ربه‌شێکی تر وه‌ک یه‌کسانی ژن و پیاو، ڕزگاربوونی نه‌ته‌وه‌کان، مافی منداڵان، به‌رنامه‌یکی گشتییه‌ بۆ گۆڕانکاری بنه‌ڕه‌تی له‌ سیسته‌می سه‌رمایه‌داری و له‌ ڕوانگه‌ی به‌رژه‌وه‌ندی چینی کرێکاره‌وه‌ سه‌یری ئه‌م به‌شانه‌ی ناو کۆمه‌ڵگه‌ ده‌کات.  هیچ کات جیابوونه‌وه‌ی ئاین له‌ ده‌وڵه‌ت یان یه‌کسانی ژن و پێاو یان ئازادی نه‌ته‌وه‌کان دوا هه‌نگاوی مارکسیزم نییه‌،  ئه‌م به‌شانه‌ پێوه‌ندییه‌کی حه‌یاتییان هه‌یه‌ له‌گه‌ڵ یه‌کدا و به‌هه‌مووشیانه‌وه‌ له‌ مه‌سه‌له‌ چیانییه‌ته‌که‌ سه‌رچاوه‌ ده‌گرن بۆ چاره‌سه‌رێکی بنه‌ڕه‌تانه‌.  ناکرێت ته‌نها باسی جیابوونه‌وه‌ی ئاین له‌ده‌وڵه‌ت بکه‌ین به‌ڵام ژنان پله‌ دوو بن یان میسۆلۆجه‌کان وداستانه‌کان له‌ ڕێگه‌ی یاساوه‌ ده‌سه‌ڵاتداربن یان په‌روه‌رده‌ و فێرکردن پێویستییه‌کانی دابین نه‌کرابێت وه‌ یاخود بیمه‌ی بێکاری و ته‌ندروستی و کۆمه‌ڵایه‌تی بوونی نه‌بێت، هه‌وڵدانه‌که‌ و خه‌باته‌که‌ هه‌مه‌لایه‌نه‌یه‌ و له‌ ڕوانگه‌ی مارکسیزمه‌وه‌ هه‌موو ئه‌مانه‌ په‌یوه‌ستن به‌ ڕزگارکردنی مرۆڤ له‌ ده‌ستی کاری کرێگرته‌. به‌ده‌ستهێنانی هه‌ر ده‌ستکه‌وتێک له‌وانه‌ی سه‌ره‌وه‌ نه‌ مارکسیزم ده‌وه‌ستێت له‌ ڕه‌خنه‌ی له‌ سیسته‌می سه‌رمایه‌داری وخه‌بات بۆ سه‌روژێرکردنی و نه‌ مرۆڤیش به‌ته‌واوه‌تی هه‌موو پێویستییه‌ فیسۆلۆجی و هیوا ئینساییه‌کانی دێته‌ دی، به‌ڵام هه‌نگاوێکه‌ بۆ به‌رده‌وامبوون و هانده‌رێکه‌ بۆ ده‌ستکه‌وتی تر.                                                                                                       

بۆیه‌ به‌ درێژای مێژوو نه‌ک ته‌نها مارکسیزم و بزووتنه‌وه‌ی کرێکاری، ته‌نانه‌ت خه‌ڵکی ئازادی خوازیش هه‌ر به‌م شێوه‌یه‌ سه‌یری ئاینیان کردووه‌ وه‌ک تایبه‌تمه‌ندی تاکی کۆمه‌ڵگه‌، هه‌روه‌رها زه‌مه‌نێکه‌ نووسه‌ران و فه‌یله‌سووفه‌کان  هاواریان کردووه‌ ئاسمان بۆ خوا و نیشتمانیش بۆ هه‌موو.                                                                             

مارکس و ئه‌نجلس به‌ هه‌نگاوی باشیان داناوه‌ که‌ ئاین له‌ ده‌وڵه‌ت جوودابکرێته‌وه‌ و به‌ به‌رده‌وامی ڕه‌خنه‌یان له‌ بیر وباوه‌ڕی ئاینی گرتووه‌ وهۆی سه‌رهه‌ڵدانی ئاینیان ڕوونکردووه‌ته‌وه‌ و به‌ توندی دژی  دام و ده‌زگاکانی ئاینی مه‌سیحی بوونه‌ته‌وه‌، به‌تایبه‌تی ئه‌و کاتانه‌ی که‌ به‌رژه‌وه‌ندی که‌نیسه‌ له‌گه‌ڵ به‌رژه‌وه‌ندی ده‌سه‌ڵاتداراندا یه‌کیان ده‌گرت. به‌م هه‌موو ڕه‌خنه‌یه‌ که‌ڕابه‌رانی سۆسیالیزم دژ به‌ ئاین ئه‌نجامیاندا وبه‌توندی دژ به‌ پیاوانی ئاینی و چۆن ئاین وه‌ک دارێک به‌ده‌ستی برژوازییه‌وه‌ و به‌گوێره‌ی پێویست به‌کار ده‌هێنرا، چه‌ندی توند بوون دژ به‌ ئاین به‌ڵام له‌مه‌ توندتر دژ به‌و هێڕشه‌ سه‌رکووتانه‌ ده‌بوونه‌وه‌ که‌ دژ به‌ ئاین به‌کار ده‌هێنرا له‌لایه‌ن کۆماری دووه‌م له‌ فه‌ڕه‌نسا و ئه‌ڵمانیا له‌ کاتی بسمارکدا ( وه‌ک زۆربه‌ی مێژوونووسه‌کان باسی ئه‌و دوو ده‌سه‌ڵاته‌ ده‌که‌ن له‌ دژایه‌تییان به‌رامبه‌ر بزووتنه‌وه‌ ئاینییه‌کان).                                                                                                         

  له‌ هه‌مان کاتدا مارکس و ئه‌نجلس ده‌ڵێن: ڕۆڵی ڕه‌خنه‌گرانه‌ی ئاین په‌یوه‌ندی هه‌یه‌ به‌ ڕابردووه‌وه‌، ئه‌لێره‌ دابڕانی ڕۆڵی ئاین ده‌رده‌که‌وێت ، که‌وا ئاین ناتوانێت ڕه‌خنه‌ بگرێت له‌ سیسته‌می سه‌رمایه‌داری و ناتوانێت ئامانجی مرۆڤه‌کان بخاته‌ ڕوو. چونکه‌   ئاین به‌ نامۆ داده‌نه‌ن له‌م سه‌رده‌مه‌ ئه‌وه‌ش ده‌گه‌ڕێته‌وه‌ بۆ ئه‌وه‌ی (که‌ ئاین له‌ سه‌رده‌مه‌ کۆنه‌کان له‌ دایک بوو و په‌یوه‌سته‌ به‌ خه‌یاڵ و بیرکردنه‌وه‌ ناڕۆشنه‌کانی خه‌ڵکی سه‌ره‌تایی له‌ تێگه‌یشتنیان بۆ سروشت و ده‌وروبه‌ری.)5                                                                         

 ئه‌گه‌ر بگه‌ڕێنه‌وه‌ بۆ سه‌ره‌تاکان‌ ئه‌و کاته‌ی که‌ مارکس و ئه‌نجلس خۆیان به‌ هیگلی داده‌نا، و قسه‌ و باسیان ده‌رباره‌ی ئاین و مه‌سه‌له‌ فه‌لسه‌فییه‌کان ئه‌وه‌نده‌ نزیک بوون له‌ هیگله‌وه‌، ئه‌وه‌نده‌ نزیک نه‌بوون له‌ فه‌لسه‌فه‌ی ڕۆشنگه‌ری سه‌ده‌ی هه‌ژده‌هه‌م  که‌ ئه‌و کاته‌ زۆر ئیدانه‌ی ئاینیان ده‌کرد 6.                                                                                                                                                  

 به‌ ده‌رچوونی هه‌ردوو کتێبی فیورباخ ( ناوه‌ڕۆکی مه‌سیحی) 1841 و ( بنه‌ماکانی فه‌لسه‌فه‌ی ئاینده‌) ساڵی 1843، ئه‌نجلس پاشان له‌سه‌ر ئه‌م دوو کتێبه‌ ده‌نووسێت ( ده‌بوایه‌ مرۆف خۆی هه‌ستی بکردایه‌ به‌ کاریگه‌رێتی ڕزگاریانه‌ی ئه‌م دوو کتێبه‌، هه‌موومان ( مانای هیگله‌  چه‌په‌کان به‌ مارکسیشه‌وه‌) به‌ یه‌ک جار بووینه‌ لایه‌نگرانی فیورباخ)7.                                                                                         

به‌ خوێندنه‌وه‌م بۆ ژیانی مارکس و ئه‌نجلس و به‌رهه‌مه‌کانیان و به‌تایبه‌تی بۆ ئه‌م مه‌سه‌لانه‌، ئه‌نجلس له‌سه‌ره‌تاوه‌ زۆر به‌ توندی ڕه‌خنه‌ی له‌ مه‌سه‌له‌ ئاینییه‌کان ده‌گرت و هێڕشێکی  بێوه‌ستانی ده‌کرد8 و هه‌رچی مارکسه‌ له‌ چوارچێوه‌ی ئاین تلیاقی گه‌لانه‌ و هه‌ر سیسته‌می سه‌رمایه‌دارییه‌ هۆی به‌دبه‌ختی مرۆڤه‌ ده‌رنه‌ده‌چوو، و له‌ ڕوانگه‌ی که‌ به‌ بێ ڕووخانی سیسته‌می سه‌رمایه‌داری مرۆڤ رزگار نابێت، سه‌یری ئاین ده‌کرد.  برژوازیش به‌م ڕه‌خنانه‌ قه‌ڵخ ده‌بوو. بۆیه‌ ئه‌و کاته‌ی که‌ (برژوازییه‌ ڕادیکاله‌کان له‌ رینانیا، ئه‌وانه‌ی که‌ له‌ چه‌ند خاڵێکدا یه‌کیانده‌گرد له‌گه‌ڵ هیگلییه‌ چه‌په‌کان، رۆژنامه‌یه‌کی ئۆپۆسزیونیان ده‌رکرد له‌ شاری کۆلنیا ( به‌ناوی ڕۆژنامه‌ی رینانیا)، که‌ له‌ یه‌کی ینایری ساڵی 1842 ده‌ستی به‌ بڵاوکردنه‌وه‌ کرد، مارکس و برۆنۆ باور بانگکران بۆ به‌شداریکردن وه‌ک ده‌سته‌ی نووسه‌رانی سه‌ره‌کی تێدایه‌ )9 مه‌به‌ستم له‌م نموونه‌یه‌ ئه‌وه‌یه‌ وێڕای ئه‌وه‌ی که‌ ئه‌نجلس  ڕه‌خنه‌کانی زۆر توند بوو به‌رامبه‌ر ئاین و که‌نیسه‌، به‌ڵام ده‌سه‌ڵات ئه‌و کاته‌ زۆرتر له‌ ڕه‌خنه‌کانی مارکس شڵه‌ژابوون، چونکه‌ ڕه‌خنه‌کانی ڕاسته‌وخۆ به‌رامبه‌ر سیسته‌می سه‌رمایه‌داری و دام و ده‌زگاکه‌ی بوو. بۆیه‌ به‌ده‌یان شێوه‌یه‌ هه‌وڵێان دا که‌ مارکس بووه‌ستێت له‌م جۆره‌ ڕه‌خنانه‌ به‌ڵام بێسوود بوو، بۆیه‌ ڕێگریان له‌به‌رده‌م مارکس دا ئه‌نا تا له‌ کۆتایدا مارکس ڕۆژنامه‌که‌ی به‌جێهێشت.  دوای وتاره‌که‌ی ده‌رباره‌ی بارودۆخی جوتیارانی مه‌ی درووستکه‌ر له‌ دۆڵی مۆزیل. مارکس هه‌ستی کرد  زانیاری ته‌واوی نییه‌ له‌ ئابوری، بۆیه‌ بریاری دا که‌ به‌ قووڵی ئابوری بخوێنێ و به‌رهه‌می ئه‌و هه‌وڵه‌ پیرۆزه‌یمان بینی له‌ سه‌رمایه‌دا.                                           

له‌ مێژووی فه‌لسه‌فه‌و فیکردا دوو که‌س نه‌هاتووه‌ وه‌ک مارکس و ئه‌نجلس  ئه‌وه‌نده‌ مونسه‌جم  وئه‌وه‌نده‌ به‌رهه‌مه‌کانیان ته‌واوکه‌ری یه‌کبن و هه‌ندێ جار هه‌ست نه‌که‌یت ئه‌م وتاره‌ یان ئه‌و ده‌سته‌واژه‌ کێ نووسیبێتی. به‌ڵام ئه‌نجلس زۆربه‌ی ئه‌و نووسینانه‌ی که‌ په‌یوه‌ستن به‌ مێژووی مرۆف و ڕۆڵی ئاینه‌کان و زۆر له‌مه‌سه‌له‌کانی تری کۆمه‌ڵگه‌ مۆری ئه‌نجلس و ماندوو بوونی تێدایه‌. ئه‌نجلس پاش ئه‌و نووسینانه‌ به‌ ئاشکرا هاواری ده‌کرد که‌ ئاین له‌ ده‌وڵه‌ت جوودابکرێته‌وه‌ وبه‌ زمانێکی تر باسی ئاینی ده‌کرد، به‌ڵام به‌ بێ لادان له‌ویاسایه‌ که‌ سیسته‌می سه‌رمایه‌داری ده‌بێت هه‌ڵوه‌شێته‌وه‌ و هه‌موو ڕه‌خنه‌کان خۆیان له‌و چوارچێوه‌یه‌ ببینن، بۆیه‌ به‌ ڕه‌خنه‌ی دژی ئاین له‌ لایه‌که‌وه‌ و به‌ داواکردنی جیابوونه‌وه‌ی ئاین له‌ ده‌وڵه‌ت له‌ لایه‌کی تره‌وه‌. پاڵپشتی خه‌ڵکی زه‌حمه‌تکێش بوو ئیتر ئه‌گه‌ر ئه‌و خه‌ڵکانه‌ سه‌ر به‌ بزووتنه‌وی ئاینیش بن. مایکل لوفی ده‌نووسێت:(  ئه‌نجلس پشت به‌و به‌رنامه‌ی که‌ له‌ کێشمه‌کێشه‌ چینایه‌تییه‌وه‌ سه‌رچاوه‌ ده‌گرێت- کێشمه‌کێش له‌ نێوان ماتریالیزم و ئاین، به‌ به‌رده‌وامی هاوته‌ریب نییه‌ له‌گه‌ڵ کێشمه‌کێش له‌ نێوان شۆڕش و کۆنه‌په‌رستییدا. بۆ نموونه‌ له‌ ئینکلته‌رای سه‌ده‌ی هه‌ژده‌، ماتریالیزم له‌ شه‌خسی هۆبزدا خۆی ده‌نوان که‌ پاڵپشتی خاوه‌ندارییه‌تی ڕه‌ها بوو، له‌ کاتێکدا کۆمه‌ڵه‌ پرۆتستانه‌کان ئاینیان وه‌ک ئاڵایه‌ک به‌رزکرده‌وه‌ له‌ خه‌باتی شۆڕشگێڕانه‌یان دژ به‌ ستیورات)9. ئه‌مه‌ نموونه‌یه‌کی زیندووه‌ که‌ ڕه‌خنه‌ی مارکسیزم له‌ ئاین په‌یوه‌سته‌ به‌ ڕه‌خنه‌ی بنه‌ڕه‌تی له‌ سه‌رمایه‌داری .                                                                                                        

له‌به‌ر ئه‌وه‌ی لینین له‌سه‌ره‌وه‌ی ده‌سه‌ڵات بوو و ڕابه‌رێکی سۆشیالیستی بوو و ده‌یان ساڵ به‌شدار بوو له‌ خه‌بات و خرۆشان و کێشمه‌کێشه‌ فیکری و ڕیکخستن و پاشان ده‌سه‌ڵات و شه‌ڕی جیهانی یه‌که‌م و وه‌ستانه‌وه‌ به‌رامبه‌ر نازییه‌ت و ده‌یان هاوکێشه‌ی جیهانی. که‌وابوو هه‌ر بیروبۆچوونێک له‌سه‌ر ئاین یان جیابوونه‌وه‌ی ئاین له‌ده‌وڵه‌ت، له‌ که‌سێکه‌وه‌ دێت که‌ هه‌موو بڕیاڕه‌کان له‌ لایه‌ن ئه‌م و هاوڕێکانییه‌وه‌ دێن. وێڕای ئه‌م ده‌سه‌ڵاته‌ی، لینین به‌ ئاشکرا وتی ئاین تایبه‌تمه‌ندی تاکه‌کانی ناو کۆمه‌ڵگه‌یه‌ و ته‌نانه‌ت پێناسه‌ی بۆ حزبی ڕابه‌ری چینی کرێکار و که‌سانی کۆمۆنیست ده‌بێت دژ به‌ هه‌موو چه‌وسانه‌وه‌یه‌ک بن چ چه‌وسانه‌وه‌ی نه‌ژادی ، ئاینی، ڕه‌گه‌ز، چینایه‌تی. هه‌روه‌ها ئاشکرای کرد که‌ ده‌بێت هۆی سه‌رهه‌ڵدانی ئاین و کارتێکردنی له‌ بنه‌ما کۆمه‌ڵایه‌تییه‌کان ڕۆشن بکه‌ینه‌وه‌ و له‌ سه‌ر ڕیبازی مارکسی بکۆڵینه‌وه‌ و بزانین هۆی ئه‌م چه‌وساندنه‌وه‌ چییه‌ و چۆن بتوانین ژیانێکی به‌خته‌وه‌ر به‌سه‌ر به‌رین. ئه‌وه‌نده‌ بانگهێشه‌ی بۆ جه‌نه‌تی سه‌ر ڕووی زه‌مین ده‌کرد ئه‌وه‌نده‌ باسی له‌ ئاین په‌ره‌ستی نه‌ده‌کرد، گرنگی به‌وه‌ ده‌دا که‌ هه‌وڵبدرێت به‌هه‌شتی سه‌رزه‌مین درووست بکرێت وجیهانێکی بێ چه‌وساندنه‌وه‌، ته‌نانه‌ت ئه‌گه‌ر ئه‌و که‌سانه‌ی که‌ به‌شدارن له‌ درووستکردنی ئه‌م به‌هه‌شته‌، با بڕۆن بۆ که‌نیسه‌ یان ئیمانیان هه‌بێت.                                                                                       

له‌ هه‌موو نووسینه‌کانیدا و به‌تایبه‌تی نووسینه‌که‌ی سۆشیالیزم و ئاین، باس له‌ ڕوانگه‌ی ماتریالیزمی مێژووی و ماتریالیزمی دیالیکتیکی ده‌کات بۆ پێناسه‌ی کۆمه‌ڵگه‌ و هه‌موو به‌شه‌کانی که‌ په‌یوه‌ستن به‌ ئاینه‌وه‌. بۆیه‌ هه‌وڵی ده‌دا که‌ ڕه‌گی ئاین بدۆزرێته‌وه‌ و ئه‌و فاکته‌رانه‌ چین که‌ وا له‌ ئاین ده‌که‌ن شوێنی هه‌بێت له‌ کۆمه‌ڵگه‌.                                                                                                  

 مه‌نسووری حکمه‌تیش هه‌مان تێڕوانینی هه‌بوو که‌ ئاین له‌ ده‌وڵه‌ت جوودا بکرێته‌وه‌،  ده‌نووسێت: له‌به‌ر ئه‌وه‌ی ده‌سه‌ڵاتی ئیڕان ده‌سه‌ڵاتێکی ئاینییه‌، بۆیه‌ ته‌ئکید ده‌کاته‌وه‌ که‌ کۆمه‌ڵگه‌ی ئێران کۆمه‌ڵگه‌یه‌کی ئاینی نییه‌، ئه‌وه‌ ده‌سه‌ڵاته‌ وا ڕۆشنبیری ئاینی و میدیا ئاینی و په‌روه‌رده‌ی ئاینی بڵاو ده‌کاته‌وه‌ و کاری کردووه‌ته‌ سه‌ر کۆمه‌ڵگه‌، له‌ مێزگردی: باڵاکردن و ئاوابوونی ئیسلامی سیاسی، له‌ وه‌ڵامێکدا ئه‌وا ده‌نووسێت: ( عه‌لمانییه‌ت هه‌ر ده‌بێت به‌م شێوه‌یه‌ پێناسه‌ بکه‌ین که‌ باوه‌، واتا جیاکردنه‌وه‌ی ئاین له‌ ده‌وڵه‌ت و په‌روه‌رده‌ وفێرکردن، جیاکردنه‌وه‌ی ئاین له‌ ناسنامه‌ی هاوڵاتی و پێناسه‌کردنی ماف و ده‌سه‌ڵات و ئه‌رکه‌کانی،له‌ هه‌مان مێزگردا ده‌ڵێت: من ته‌نها خوازیاری جیابوونه‌وه‌ی ئاین له‌ ده‌وڵه‌ت نیم، به‌ڵکو خوازیاری خه‌باتی هۆشیارانه‌ی کۆمه‌ڵگه‌م له‌گه‌ڵ ئایندا، خوازیاری ئه‌وه‌م چۆن به‌شێک له‌ داهاتی کۆمه‌ڵگه‌ بۆ به‌رگرتن له‌ مه‌لاریا و نه‌خۆشییه‌کانی تر خه‌رج ده‌کرێت، چۆن له‌ دژی سته‌مکێشی ژنان و نه‌ژادپه‌ره‌ستی، ئازاردانی منداڵان هۆشیارانه‌ سیاسه‌ت داده‌ڕێژرێت، به‌هه‌مان شێوه‌ وزه‌ و توانا ته‌رخان بکرێت بۆ سڕینه‌وه‌ی ئاسه‌واری ئاین، هه‌ڵبه‌ته‌ مه‌به‌ستم له‌ ئاین ( دامه‌زراوه‌ ئاینی و پێناسه‌کراوه‌کانه‌) نه‌ك ئه‌ندێشه‌ی ئاینی و بڕوا بوون به‌ ئاینی کۆن و ئێسته‌.) ئه‌مه‌ ڕوانگه‌یه‌کی نوێیه‌ بۆ شه‌ڕ له‌گه‌ڵ بزووتنه‌وه‌ ئاینییه‌کان و له‌هه‌مان کاتدا ڕێزگرتنه‌ له‌ باوه‌ڕ بوون و په‌رستن.
سه‌رچاوه‌کان.                                                           

